
明主臨之而謂在廷無一可信之輔臣輔臣無一向上之

子弟臣則已矣臣男亦已矣獨奈何輕　朝廷辱天下之

士如此哉臣竊羞之竊痛之古之世臣社稷之衛卽今我

朝二百年來大臣子弟彬彬取高科膴仕當世不以爲嫌

何獨至臣等必欲盡錮其讀書應舉之途流言蜚語使天

下謂老成決賤于少年委巷決公于　朝論此豈太平景

象也臣竊憂之竊危之又臣見諸司章奏皆滌慮專思反

復再四而後上其閒尙多訛謬何況草莽章縫之士風簷

千萬言中而必責其一字不訛一語不苟而後爲無弊此

孔顏復生或能之臣不能也然則富貴子弟生于今日合

蚩蚩然囊酒飯守妻子之外無路可自免矣臣又竊苦之

竊憐之今高桂謂科塲壞盡臣亦謂　國體壞盡有志之

士將來斷有掉頭發憤恥由是途以進者而臣等閣臣與

考官將來斷有不敢可否一事去取一人以避狗鼠盜賊

之嫌者但臣本出山無用之器不合誤膺　國爵臣男自

是乳下未雕之樸不合誤投臣胎而臣之先臣又不合敎

臣男讀書應舉以至今日無端受辱至此皇天在上后土

在下臣亦何顏可以齪齪瑣瑣苟恬榮利重使書生弄其

文墨妻子嗤其苟賤不亦辱乎伏惟

皇上先年本以行誼　召臣則在今亦必以不欺信臣趂

--

此覆試未行之日先將臣罷歸田里使嘵嘵者更無可藉

口而後覆試之典始公覆試之論始定臣男之或黜或留

臣摠當率之見先臣于地下必無愧色

皇上愼毋再爲臣體而計而不爲臣生平計也臣不勝籲

天泣血愧苦銜控之至〈文肅奏章〉

二月十一日下刑部主事饒伸于獄時王太倉子衡以眞

才居解首高桂等疑之形于章奏已經多官覆試禮部覆

查明白而伸又以朋奸䟽瀆　天威嚴重諸大臣合䟽救

之〈雜記〉

應天廵按御史喬璧星䟽爲輔臣屢辨傷激懇乞　聖恩

宣諭以全　國體大意言錫爵近日爲科塲波及之謗三

䟽自明嫌于俠氣決去非大臣之體奉

聖旨朕眷任賢輔屢有諭旨慰留已出任事喬璧星旣稱

碩輔難得何必多言且不究該衙門知道〈邸報〉

會試以建極殿大學士禮部尙書許國掌詹事府吏部侍

郎王家屛充主試官取陶望齡等三百五十人

三月廷試賜進士焦竑吳道南陶望齡等及第出身有差

是科考選庶吉士王肯堂劉曰寧顧際明莊天合董其昌

蔣孟育區大相黃輝馮有經傳新德周如砥朱國禎喬胤

唐傚純林堯兪孫羽侯徐彥登包見捷羅棟吳鴻功馮從

